
ཞེས་ངག་ཏུ་གྲངས་ཇི་ལྟར་འོས་པ་བརྗོད་པས་སྐྱབས་སུ་འགྲོ་ཞིང༌། དེང་ཕྱིན་བདག་དང་སེམས་ཅན་རྣམས་འཕགས་པ་ཐུགས་རྗེ་ཆེན་པོའི་སྐྱབས་འོག་ཏུ་ཆུད་ཡོད་སྙམ་པའི་ངེས་ཤེས་བརྟན་པོའང་བྱ། མདུན་དུ་དམིགས་པའི་སེམས་ཅན་དེ་རྣམས་དམིགས་ཡུལ་དུ་བྱས་ཏེ། འདི་ཐམས་ཅད་བདག་གི་ཕ་མར་མ་གྱུར་པ་ནི་གཅིག་ཀྱང་མེད་པའི་དྲིན་ཅན། བདེ་བ་སྒྲུབ་འདོད་དང༌། སྡུག་བསྔལ་སྤོང་འདོད་པ་ཤ་སྟག་ཡིན་ཀྱང༌། སྡུག་བསྔལ་གྱི་རྒྱུ་འབའ་ཞིག་བསྒྲུབས་པས། འབྲས་བུ་འཁོར་བ་དང་ངན་སོང་གི་སྡུག་བསྔལ་དོས་དྲག་པོས་ཐར་དུས་མེད་པར་མནར་བ་འདི་རྣམས། བདག་གིས་བདེ་བ་ཐམས་ཅད་ཀྱི་མཆོག་བླ་ན་མེད་པ་རྫོགས་པའི་སངས་རྒྱས་ཀྱི་གོ་འཕང་ལ་ཅི་ནས་ཀྱང་འགོད་པར་བྱ། དེ་ལྟ་བུ་སྒྲུབ་པའི་ནུས་པ་ད་ལྟ་བདག་ལ་མེད་པས། བདག་གིས་འཕགས་པ་སྤྱན་རས་གཟིགས་ཀྱི་བསྒོམ་བཟླས་ཟབ་མོ་ཉམས་སུ་བླངས་ནས་འཕགས་པ་མཆོག་གི་གོ་འཕང་དམ་པ་བསྒྲུབ་ཏེ། འཁོར་བ་ཇི་སྲིད་བར་འགྲོ་བའི་དོན་ལ་སྤྱན་རས་གཟིགས་ཀྱི་རྣམ་ཐར་དང་མཚུངས་པར་འཇུག་པར་བགྱིའོ་སྙམ་པའི་བཅོས་མིན་གྱི་འདུན་པ་དྲག་པོས། བླ་མ་སྤྱན་རས་གཟིགས་ཀྱི་སྤྱན་སྔར་བྱང་ཆུབ་ཏུ་སེམས་བསྐྱེད་པའི་དམ་བཅའ་བླངས་ནས། 

	འགྲོ་ལ་ཕན་ཕྱིར་སངས་རྒྱས་འགྲུབ་པར་ཤོག །
ཅེས་ལན་ཁ་ཡར་བརྗོད་ཅིང་སྒོམ་དོན་བློ་ལ་གསལ་ངེས་བྱ། བླ་མ་སྤྱན་རས་གཟིགས་ཀྱི་སྐུ་ལས་འོད་ཟེར་དུ་མ་འཕྲོས། དམིགས་ཡུལ་རྣམས་ལ་ཕོག་པས་དེ་རྣམས་ཀྱི་སྡིག་སྒྲིབ་དང་སྡུག་བསྔལ་སྦྱང་ནས་བདེ་བ་དང་ལྡན་པར་བྱས། སྐྱབས་ཡུལ་འོད་དུ་ཞུ་བ་རང་ལ་ཐིམ་པས་རྒྱུད་བྱིན་གྱིས་བརླབས་པར་བསམ་མོ། །

	ཎི་སེར་པོ་ནི། འཕགས་པའི་ཐུགས་རྗེ་རྩོལ་མེད་ཀུན་ཁྱབ་ཆེན་པོའི་རྩལ་ལས་ཤར་བ། སྐུ་གསུང་ཐུགས་ཕྲིན་ལས་ཀུན་འདུས་ཡེ་ཤེས་རྡོ་རྗེ། འཁོར་བ་མྱང་འདས་ཀྱི་དབྱིངས་སུ་རང་སར་བཟློག་པའི་ཡི་གེ །ཚུལ་ཁྲིམས་ཀྱི་ཕ་རོལ་ཏུ་ཕྱིན་པའི་རང་བཞིན། རྒྱུ་གཉིས་འཛིན་མ་རིག་པའི་དྲི་མ་དང༌། དེས་བསྐྱེད་པའི་འབྲས་བུ་སྤྱི་དང༌། ཁྱད་པར་མི་སྐྱེ་རྒ་ན་འཆིའི་སྡུག་བསྔལ་གྱི་ཆུ་བོ་ཆེན་པོ་བཞི་སྦྱོང་བར་བྱེད་པ། མིའི་ཐུབ་པ་ཤཱཀྱ་ཐུབ་པའི་སྐུ་དང་ཕྲིན་ལས་གཉིས་སུ་མེད་པ། རང་བྱུང་ཡེ་ཤེས་ཀྱི་རང་མདངས་གཟུགས་སུ་ཤར་བ། འགྲོ་དྲུག་འོག་མིན་ཆོས་ཀྱི་དབྱིངས་རྣམ་པར་དག་པའི་ཞིང་དུ་འདྲེན་ཅིང༌། སངས་རྒྱས་དྲུག་པ་རྡོ་རྗེ་འཆང་གི་སྐུ་ཐོབ་པར་བྱེད་པའོ། །
	པད་མཐིང་ག་ནི། འཕགས་པའི་ཐུགས་རྗེ་ཕྱོགས་ལྷུང་མེད་པ་བཏང་སྙོམས་ཚད་མེད་པའི་རང་རྩལ་ལས་ཤར་བ་སྐུའི་ཡི་གེ །ཤེས་རབ་ཀྱི་ཕ་རོལ་ཏུ་ཕྱིན་པའི་རང་བཞིན། རྒྱུ་ཉོན་མོངས་པ་གཏི་མུག་དང༌། དེས་བསྐྱེད་པའི་འབྲས་བུ་སྤྱི་དང༌། ཁྱད་པར་དུད་འགྲོ་གླེན་ལྐུག་བཀོལ་སྤྱོད་ཀྱི་སྡུག་བསྔལ་སྦྱོང་བར་བྱེད་པ། བྱོལ་སོང་གི་ཐུབ་པ་སེང་གེ་རབ་བརྟན་གྱི་སྐུ་དང་ཕྲིན་ལས་གཉིས་སུ་མེད་པ། ཆོས་དབྱིངས་ཡེ་ཤེས་ཀྱི་རང་མདངས་གཟུགས་སུ་ཤར་བ། འགྲོ་དྲུག་དབུས་ཕྱོགས་སྟུག་པོ་བཀོད་པའི་ཞིང་དུ་འདྲེན་ཅིང༌། སངས་རྒྱས་རྣམ་པར་སྣང་མཛད་ཀྱི་སྐུ་ཐོབ་པར་བྱེད་པའོ། 
	མེ་དམར་པོ་ནི། འཕགས་པའི་ཐུགས་རྗེ་ཀུན་ལ་སྙོམས་པ་དགའ་བ་ཚད་མེད་ཀྱི་རང་རྩལ་ལས་ཤར་བ་གསུང་གི་ཡི་གེ །སྦྱིན་པའི་ཕ་རོལ་ཏུ་ཕྱིན་པའི་རང་བཞིན། རྒྱུ་འདོད་ཆགས་སེར་སྣ་དང༌། དེས་བསྐྱེད་པའི་འབྲས་བུ་སྤྱི་དང༌། ཁྱད་པར་བཀྲེས་སྐོམ་ཡི་དྭགས་ཀྱི་སྡུག་བསྔལ་སྦྱོང་བར་བྱེད་པ། ཡི་དྭགས་ཀྱི་ཐུབ་པ་ཁ་ལ་མེ་འབར་གྱི་སྐུ་དང་ཕྲིན་ལས་གཉིས་སུ་མེད་པ། སོར་རྟོགས་ཡེ་ཤེས་ཀྱི་རང་མདངས་གཟུགས་སུ་ཤར་བ། འགྲོ་དྲུག་ནུབ་ཕྱོགས་བདེ་བ་ཅན་གྱི་ཞིང་དུ་འདྲེན་ཅིང༌། སངས་རྒྱས་སྣང་བ་མཐའ་ཡས་ཀྱི་སྐུ་ཐོབ་པར་བྱེད་པའོ། །
	ཧཱུྃ་ནག་པོ་ནི། འཕགས་པའི་ཐུགས་རྗེ་འགྲོ་བ་ཀུན་ལ་བུ་ལྟར་གཟིགས་པའི་སྙིང་རྗེ་ཚད་མེད་ཀྱི་རང་རྩལ་ལས་ཤར་བ་ཐུགས་ཀྱི་ཡི་གེ །ཤེས་རབ་ཀྱི་ཕ་རོལ་ཏུ་ཕྱིན་པའི་རང་བཞིན། རྒྱུ་གཉིས་འཛིན་ཞེ་སྡང་གིས་བསྐྱེད་པའི་འབྲས་བུ་སྤྱི་དང༌། ཁྱད་པར་དམྱལ་བ་ཚ་གྲང་གི་སྡུག་བསྔལ་སྦྱོང་བར་བྱེད་པ། དམྱལ་བའི་ཐུབ་པ་ཆོས་ཀྱི་རྒྱལ་པོའི་སྐུ་དང་ཕྲིན་ལས་གཉིས་སུ་མེད་པ། མེ་ལོང་ཡེ་ཤེས་ཀྱི་རང་མདངས་གཟུགས་སུ་ཤར་བ། འགྲོ་དྲུག་མངོན་པར་དགའ་བའི་ཞིང་དུ་འདྲེན་ཅིང་སངས་རྒྱས་མི་བསྐྱོད་པའི་སྐུ་ཐོབ་པར་བྱེད་པ་སྟེ། དེ་ལྟ་བུའི་རིགས་དྲུག་འཁོར་བ་དོང་སྤྲུག་གི་ཕྲིན་ལས་ཚད་མེད་པའི་མཐུ་སྟོབས་ཐམས་ཅད་གཅིག་ཏུ་བསྡུས་པ། གསང་སྔགས་ཀྱི་རྒྱལ་པོ་ཡི་གེ་དྲུག་པ་འདི་ཉིད་ཐུན་གྱི་དངོས་གཞིར་ཇི་ཙམ་ནུས་པར་བཟླ། 
	མཐར་སྤྱི་བོའི་བླ་མའི་སྐུའི་འོད་ཀྱིས་སྣང་སྲིད་ཐམས་ཅད་སྐུ་དང་ཞིང་ཁམས་སུ་གསལ་བ་འོད་དུ་ཞུ་ནས་བླ་མ་སྤྱན་རས་གཟིགས་ལ་ཐིམ། དེ་འོད་དུ་ཞུ་ནས་རང་ལ་ཐིམ། རང་ཡང་འོད་དུ་ཞུ་ནས་བདག་གཞན་ལྷ་སྔགས་སུ་འཛིན་པའི་འཁོར་གསུམ་མི་དམིགས་པའི་འོད་གསལ་སྟོང་པ་ཉིད། ཡོད་མེད། ཡིན་མིན། སྟོང་དང་མི་སྟོང་གི་སྤྲོས་པའི་མཚན་མའི་དམིགས་གཏད་ཐམས་ཅད་སྤངས་པ། སྣང་གྲགས་རིག་སྟོང་དབྱེར་མེད་བལྟ་བྱ་ལྟ་བྱེད་བྲལ་བ་འཕགས་པའི་ཐུགས་ཆོས་དབྱིངས་ཁྱབ་བརྡལ་ཆེན་པོའི་རང་ངོ་ལ་ཅི་གནས་སུ་མཉམ་པར་འཇོག་གོ། །
	བཞི་པ་རྗེས་ལམ་དུ་ཁྱེར་བ་ནི། དེ་ལས་ལྡང་བ་ན། བདག་གཞན་དུ་སྣང་བའི་དངོས་པོ་ས་རྡོ་རི་བྲག་ལ་སོགས་པ་འབྱུང་བ་ལྔའི་ཁམས་ཀྱི་བསྡུས་པ་ཐམས་ཅད་འཕགས་པ་ཐུགས་རྗེ་ཆེན་པོའི་སྐུ་དང༌། སྲོག་གི་དབང་པོས་ཟིན་པ་འགྲོ་བ་སེམས་ཅན་དང༌། མ་ཟིན་པ་འབྱུང་བའི་སྒྲ་སྐད་ཐམས་ཅད་འཕགས་པའི་གསུང་ཡི་གེ་དྲུག་མའི་སྒྲ་དབྱངས། དྲན་རྟོག་ཐམས་ཅད་འཕགས་པའི་ཐུགས་རིག་སྟོང་སྤྲོས་བྲལ་ཆོས་སྐུའི་གཤིས་ལུགས་སུ་མཉམ་པར་འཇོག་པ་སྟེ། འགྲོ་འཆག་ཉལ་འདུག་སྨྲ་བརྗོད་སྤྱོད་ལམ་ཐམས་ཅད་ཐ་མལ་གྱི་ཞེན་རྟོག་སྤངས་ནས། ཁྱེར་སོ་གསུམ་གྱི་ཏིང་ངེ་འཛིན་འདི་ཉིད་ཀྱིས་རྩིས་ཟིན་པར་བྱས་ལ། 
	བདག་གཞན་ལུས་སྣང་འཕགས་པའི་སྐུ། །
	སྒྲ་གྲགས་ཡི་གེ་དྲུག་མའི་དབྱངས། །
	དྲན་རྟོག་ཡེ་ཤེས་ཆེན་པོའི་ཀློང༌། །
ཞེས་བརྗོད། 
	ལྔ་པ་དགེ་རྩ་བྱང་ཆུབ་ཏུ་བསྔོ་ཞིང་སྨོན་ལམ་གདབ་པ་ནི། དེ་ལྟར་བསྒོམ་བཟླས་བགྱིས་པ་འདིས་མཚོན་བདག་རྒྱུད་ལ་ཡོད་པའི་དགེ་ཚོགས་རྣམས། སེམས་ཅན་ཐམས་ཅད་ལ་མཉམ་པ་ཉིད་དུ་བསྔོས་པའི་བསོད་ནམས་ཀྱི་ཚོགས་བླ་ན་མེད་པ་འདིས་དུས་མྱུར་བ་ཉིད་དུ་བདག་སྤྱན་རས་གཟིགས་དབང་ཕྱུག་དང་མཚུངས་པའི་གོ་འཕང་བླ་ན་མེད་པ་ཐོབ་ནས། ནམ་མཁའ་དང་མཉམ་པའི་འགྲོ་བ་གཅིག་ཀྱང་མ་ལུས་པ་འཕགས་མཆོག་ཐུགས་རྗེ་ཆེན་པོའི་གོ་འཕང་དང་དབྱེར་མེད་རྫོགས་པའི་བྱང་ཆུབ་དམ་པར་འགོད་ནུས་པའི་མཐུ་ཐོབ་པར་ཤོག་ཅིག་སྙམ་པས། 

